
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

મોજ કરે કે ભૂખે મરે, વેવિશાળીઓ તે શું કરે;

બાપે સમૃદ્ધિ મૂકી ઘણી, થયો પુત્ર સર્વેનો ધણી.  ૨૪૫

રમ્યો જૂગટું હાર્યો સર્વ, ઘરબાર સહિત ખોયું દ્રવ્ય;

તેમાં શું કરે મા ને બાપ, ઊંધું કર્મ કુંવરનું આપ.  ૨૪૬

નહાનો પુત્ર મૂકે નિશાળ, ગુરુએ ભણાવ્યો આણી વહાલ;

બત્રીશ લક્ષણો કીધો ઘણો, સંગ થયો પછી ગુણિકાતણો.  ૨૪૭

વિસરી વિદ્યા આડે આંક, તેમાં ભણાવનારનો શો વાંક;

એવાં કૌતિક લાખ કરોડ, કહું તમ આગળ બેહુ કર જોડ. ૨૪૮

શું જાણું શું કામે ગયા, સરયો અર્થ કે અમથા રહ્યા;

તે વાતનો હું નહીં જમાન, હું બેઠો રહું મારે સ્થાન.  ૨૪૯

ઊઘાડીને જાવા દેઉં, તેટલા માટે કુંડળ લેઊં;

રાખુ બહાર તો પાછા ફરો, બીજે દહાડે જાણો તે કરો.  ૨૫૦

મેં તો મારો ધર્મ મૂકીઓ, કુંડળને લોભે ચૂકીઓ;

તેં કુંડળ કેમ આપ્યું જાય, ઘેર જાઓ સમજીને રાય.  ૨૫૧

તમે નહિ કરયું હોય કુડું કર્મ, આગળ જાતાં રહેશે ધર્મ;

તરે સત્ય ને બૂડે પાપ, તેની વેદ પુરાણે છાપ.  ૨૫૨

ઉપજ્યું રાજાને મન વહાલ, કુંડળ ઉપર આપી શાલ;

સાબાશ કહ્યું તે રુડી પેર, મહીપતિ આવ્યો પોતાને ઘેર. ૨૫૩

સમજ્યો પોતે પુરુષપુરાણ, બીજા કોને ન કરયું જાણ;

રાજા પોપટ ત્રીજી નાર, ચોથો એક જાણે પ્રતિહાર.  ૨૫૪

એ વાત એટલેથી રહી, પ્રધાનની ત્યાં શી ગત થઈ;

કવિ કહે હું કાંઈ નવ લડું, પ્રભુ પ્રતાપે આગળ કહું.  ૨૫૫



દોહરા.



પક્ષ પંચ પૂરણ થયા, વૈલોચન પરધાન;

રાજસભામાં આવિયો, મહીપતિ દીધાં માન.  ૨૫૬

લાવ્યો ઘોડા અતિ ભલા, હરખ્યું સહુનું મન;

વજીર વાસ પધારિયો, હુકમ કરયો રાજન.  ૨૫૭

મલપતો મોહોલે આવિયો, પ્રતિહારે દીધાં માન;

કુંડળ જે નવ કોટીનાં, દીઠાં તેને કાન.  ૨૫૮

શાલ દીઠી સવા લાખની, જે ઓઢી પ્રતિહાર;

બળીને પ્રલ્લે થઇ ગયો, ક્રોધ વ્યાપો અપાર.   ૨૫૯

